
Benchè, ô tempo da mæ minoritæ

Legalmente ô no foîse ancon finio,

O vedeiva ô tutô, ch'ëo zà in etæ

Da poeì pretende un tocco de mario,

E dimandâ conto do fæto mæ:

Pe un bon ripiego allôa gh’ha suggerio

(Pe acchêugge tutto e pe schivâ ogni guao)

Un progetto maizioso ô præve e ô diao.

E ô progetto do præve e do demonio

O l'ëa che ô mæ tuttô-barba ô s’unisse

Con mi nessa-pnpilla in matrimonio;

Perchè un doppio vantaggio ne vegnisse,

Cioè che da nessa ô grasso patrimonio

Dä famiggia do barba ô no sciortisse:

E a pupilla a so maio per amô

A perdonasse i torti do tutô.

Ma sciccomme ô l'ëa un ommo de giudizio

Mæ barba e ô giudicava con raxon,

Che fra mi e lê pe quello sposalizio

Pe umô e pe etæ no gh’ëa de proporzion,

O començava a fâ con artifizio

Con mi uña specie de preparazion,

Pe tiâ zù a poco a poco, comme penso,

O per amô o per forza ô mæ consenso.

Senza fâ quæxi mai uña mancanza

O vegniva a trovâme ogni mattiña

Vestio da cappo a pê con eleganza,

Affettazion e modda parigiña;

Spandeiva a so perrucca uña fragranza

Ciù che e tresse e ô toppè d’uña regiña;

E tanti complimenti ô me façeiva,

Che un çeimoniê de corte ô ghe perdeiva.

